
Piniakkat angisuut, soorlu Qilalukkat qaqortat qernertallu pillugit ullumikkutut kisitsisarneq 

ingerlanneqartassanersoq imaluunniit atortorissaarut pitsaanerusut atorlugit 

kisitsisoqartalissaneroq pillugu oqallisissiatut siunnersuut 

 (Inatsisartunut ilaasortaq Gerth Mikaelsen, Naleraq) 

 

Siumumiit Inatsisartunut ilaasortaq Gerth Mikaelsen Naleraq oqallisissiamik saqqummiussineranut 

qujassuteqarfigaarput, oqallisissiarmi piniartunut, ilisimatusartunut aammalu pisuussutitta 

inuussutittalu aqunneqarnerannut tunngatillugu pingaaruteqartorujussuummat. 

Pingaaruteqarpoq erseqqissassallugu piniarneq suli Kalaallit Nunatsinni 

pingaaruteqartorujussuummat. Piniartut najukkani inuussutissanik pilersuinerinnarinngilaat, 

aammali kulturimik, ilisimasaqarnermik inuusaatsimillu kinguaariit ingerlaneranni inuiaqatigiit 

inuunerannut ilaasumik ingerlatitseqiinneruvoq. 

Taamaattumik pingaaruteqarluinnarpoq pisassiissutit, piniarnissamut periarfissat aammalu 

piniagassat aqunneqarnerat pillugit aalajangiinerit paasissutissanik sapinngisamik 

eqqornerpaamillu tunngaveqarnissaat. 

Siumumiit siunnersuuteqartup saqqummiussaa paasilluarparput. Pisuussutit amerlassusaat 

kisitsiffigineqaraagasa inernerit toqqaannartumik kingusinnerusukkut piniarnissamut periarfissanut 

aalajangiisuusarput. Taamaattumik pissusissamisoorpoq periutsit ullumikkut atorneqartut suli 

paasisaqarnerunissamut naleqqunnersut ingerlaavartumik oqallisigineqartarnissaat. 

Taamaattumik Siumumiit naleqquttutut isigaarput nutaamik atortulersuusersuutitigut periutsit 

atorneqarttut tapertalersorneqarsinnaanersut misissussallugu. 

Pingaaruteqarpormi paasissutissat katersorneqartut ilisimatusarnikkut uppernarsaataasumik 

tunngavissaqarnissaat, piffissap ingerlanerani sanilliunneqarsinnaanissaat aammalu pisuussutit 

aqunneqarnerannut siunnersuineq pillugu suliamik ingerlataqartunit akuerineqarsimanissaat. 

Siumumiit aamma ilisimatusartut piniartullu suleqatigiinnerisa pingaaruteqassussaat 

oqaatiginngittoorusunngilarput. 

Piniartut uumasut pissusilersuutaat, ingerlaartarnerat sumiiffiillu najortagaat, silaannaap 

allanngornerata inuussutigisaminnut sunniutai ilaallu ilanngullugit ilisimasaqarfiginerpaavaat. 

Ilisimasaqarneq taanna pisuussutit pillugit misissuinerni pilersaarusiornernilu 

ilaatinneqartariaqarpoq. Tassa piniartut aalisartullu ilisimasaat pinngittoorneqarsinnaanngilaq. 

2023-mi Paragraf 37 aqqutigalugu Siumumiit Mala Høy Kukop apeqqutigisimasaanut akissut 

takugaanni takuneqarsinnaavoq uumasut miluumasut eqqarsaatigalugit assiliissutinik atuinerup 

annertusitinneqrnissaanut pilersaaruteqartoqanngittoq. 

Massakkut oqallisigisatsinnut Naalakkersuisut akissutaanni aamma takuneqarsinnaavoq 

Pinngortitaleriffiup atortuutini taakkuusut aalajangersimasumik inissisimatitatik killilimmik 

paasissutissiisinnaasut aamma ilisimatitsissutingivaat. 

Pinngortitaleriffiullu aamma oqaatigisaanut ilaavoq Naalakkersuisut ilisimatusariaatsimut 

toqqarneqarsimasumut akuliuttussaanngittut, tamannalu Naalakkersuisut soorunami ataqqivaat. 

Akissuteqaatit aallaavigissagaani imatut eqqarsarnarpoq. Akissutimmi imaatut 

paasineqarsinnaagamik.  ”Atortulersuutit paasissutissiissutigisinnaasaat killeqarmata tassa 

taamaappoq”. ”Naalakkersuisut akuliutissanngillat”. ”Allaanerusumik pilersaaruteqartoqanngilaq”. 

Nunap inui piffinni assingiinngissitaarfioqisumi najuisut, ullut tamaasa pinngortitamik uumasuinillu 

atuisut oqallinnissamik siunnersuuteqartutuulli tusaallugit nalilersuiuarnissaq Siumumiit 

tapersersoratsigu oqaatigissuarput. 

Taamaammat aamma apererusunnarpoq atortulersuutitigut annertusaanissamut 

pilersaaruteqartoqaranilu Naalakkersuisut akuliuteqquneqannginnerat arlaatigut 

eqqartueqatigiittariaqalersimannginnitsinnik tikuussinnginnersoq. 

Tassami siunissami aalajangiinerit sapingisamik paasissutissanik tunngavissaqarluartumik 

aalajangiiffigineqartarnissaat pineqarpoq. 

Taamatut oqaaseqarluta Siumumiit oqallisissiamut qujavugut. Oqallilluarisi. 

